
Pou soutni libète lapawòl nan Maryland 
2 septanm 2026 
Chè Pwofesè, Pèsonèl ak Etidyan, 
 
Inivèsite se kote nou vin aprann — nan men pwofesè nou yo, nan eksperyans nou, epi 
youn nan men lòt. Nou pa aprann sèlman lè nou dakò. Nou aprann pi gwo leson nou yo 
lè nou rankontre lide ki fè nou remete sa nou te kwè an kesyon, lè nou poze kesyon ki 
difisil, epi lè nou koute jan lòt moun wè bagay yo.  
 
Nan Inivèsite Maryland, kwayans sa a chita dwat nan kè misyon nou. Pale fran epi 
brase lide lib e libè se poto mitan sa nou ye kòm kominote inivèsitè a. Pandan yon 
nouvo sesyon ap kòmanse nan inivèsite nou an, nou mete zouti ak enfòmasyon 
disponib pou ede nou tout respekte prensip sa yo.  
 
Angajman nou pou libète lapawòl 
 
Nou pran angajman pou nou kreye yon anviwònman kote etidyan, pwofesè ak tout 
pèsonèl la ka aprann, anseye, fè rechèch epi eksprime sa yo panse lib e libè. Sa gen 
ladan l defann dwa moun genyen pou yo bay lide yo dapre lalwa, ansanm ak libète pou 
moun anseye epi fè rechèch nan inivèsite. Angajman sa a konte menm pou moun nou 
pa dakò ak yo. Pwoteje libète lapawòl vle di defann li pou tout moun, pa sèlman pou 
moun ki panse menm jan avèk nou.  
 
Anyen nan sa yo pa fèt sou do sekirite. Libète pou moun di sa yo panse ak sekirite sou 
kanpis la se pa de bagay k ap goumen youn kont lòt, epi se responsablite nou pou nou 
pwoteje toulede. Responsab nan inivèsite a travay ansanm ak etidyan yo, pwofesè yo, 
anplwaye yo ak moun ki soti deyò, pou ba yo konsèy sou fason pou yo òganize aktivite 
toutpandan y ap respekte règleman inivèsite a ak lalwa.   
 
Aktivite pou eksprime tèt ou 
 
Gwoup moun ki soti anndan kou deyò inivèsite a gen dwa rezève espas nou mete apa 
sou kanpis la pou moun eksprime lide yo tankou McKeldin Mall ak Hornbake Plaza depi 
yo respekte règleman nou yo, menm lè sa y ap di a pa toujou mache ak prensip 
inivèsite a. Kòm nou se yon enstitisyon leta, nou pa fè patipri sou sa moun ap di ni sou 
opinyon yo, epi nou dwe bay kalite gwoup sa yo chans pou yo pale tou. Depi sa 
respekte règleman ak fason inivèsite a fonksyone, tout aktivite kote moun ap eksprime 
lide yo nan espas yo rezève pou sa ka gen ladan yo pale an piblik, separe feyè, kole 
afich, fè manifestasyon, rasanbleman, veye, defile, mach ak tout lòt aktivite ki sanble ak 



sa yo. 
 
Malgre UMD louvri pòt li pou tout moun eksprime lide yo lib e libè, règleman inivèsite a 
pa pèmèt pèsonn bare wout, deranje, koupe pawòl, ni chèche anile okenn pwogram, 
aktivite, konferans oswa seminè inivèsite a òganize, ni sa moun ki gen otorizasyon sèvi 
ak espas nou yo ap fè  kit se te eksprè, kit se pa t eksprè. Pou nou ka respekte misyon 
nou epi kreye yon bon anviwònman kote moun ka anseye ak aprann alèz, pèsonn pa 
gen dwa deranje aktivite sou kanpis la, ni anpeche moun sikile lib e libè. Menm jan an 
tou, li entèdi pou nenpòt moun fè vyolans fizik, fè menas, anmède moun kont lalwa, 
oswa poze vye jès sal ak deplase sou okenn moun.  Nan eta Maryland lan, aktivite ak 
konpòtman ki deranjan yo ka soumèt tou ak akizasyon kriminèl.  
 
Règleman sa a konsène tout moun nan inivèsite a (etidyan, pwofesè, ak tout anplwaye), 
ansanm ak nenpòt lòt moun ki sèvi ak lokal oubyen lakou inivèsite a, si yon moun 
dezobeyi l, li ka pran pinisyon oswa lòt kalite sanksyon.  
 
Resous Anliy 
 
Nou ankouraje etidyan yo, pwofesè yo ansanm ak tout anplwaye yo pou yo vizite 
freespeech.umd.edu pou yo ka li prensip nou yo sou libète lapawòl, epi jwenn konsèy 
sou sa lalwa pèmèt moun di ak sa li pa pèmèt, sou libète nan etid ak rechèch, epi sou 
jan pou nou viv byen nan respè youn pou lòt. Sit la bay resous tou pou moun ka siyale 
konpòtman ki menase oswa ki fè moun pè, patipri, diskriminasyon oswa asèlman. 
 
Responsab inivèsite yo travay men nan men ak moun k ap òganize aktivite yo, ansanm 
ak Depatman Lapolis Inivèsite Maryland an, pou yo egzamine kesyon sekirite yo, 
prepare pou aktivite kote moun ap eksprime lide yo, epi reyaji lè yon moun fè yon bagay 
ki kont règleman inivèsite a oswa lwa ki an vigè. 
 
Kreye yon kanpis kote tout moun ka patisipe nèt san kè sote vle di tou aprann wè epi 
anpeche move zak. Sit entènèt inivèsite a ki rele Hazing Prevention at Maryland bay 
enfòmasyon sou kijan pou anpeche move tretman yo konn fè nouvo manm sibi, sou 
règleman inivèsite a, ak sou resous ki disponib pou kominote nou an. 
 
Bati yon kominote kote gen respè 
 
Prensip nou yo gen valè sèlman lè nou mete yo an pratik. Nou chak gen yon wòl pou 
nou jwe pou kanpis la rete yon kote tout moun ka etidye, travay, patisipe nan lavi 

inivèsite a, epi pale lib san okenn kè sote.  
 
Nou di nou mèsi anpil pou jan nou pran swen youn lòt, epi pou tout fason nou pote kole 
pou fè kanpis la rete yon espas ki vivan, an sekirite kote tout moun gen respè pou lòt. 

